
 Тема. З. Бигиевнең “Өлүф, яки гүзәл кыз Хәдичә” романында ялгышлар һәм язмышлар
    Максат.Укучыларның әсәргә анализ ясау күнекмәләрен үстерү, әсәрдә күтәрелгән мәсьәләләргә үз карашларын булдыру, логик фикерләү сәләтләрен, үз фикерләрен матур итеп сөйли, дәлилли белү күнекмәләрен үстерү.

    Әсәрдә күтәрелгән мәсьәләләрнең хәзерге вакытта да мөһим булуына, актуальлегенә игътибар итү.
    Укучыларда ата-анага миһербанлылык тәрбияләү.

   Җиһазлау.1) 9 нчы сыйныф өчен дәреслек-хрестоматия;

                   2) З. Бигиев портреты, әсәрләреннән күргәзмә, слайдлар
                   3) Г. Исхакый, Н. Гыйматдинова китаплары,
                   4)”Шигъри  тәлгәшләр” китабы
                   5) Слайдлар
                                                     Дәрескә эпиграф.

                                                                “Галим булмак җайлыдыр, 

                                                                 Адәм булмак читендер”.

                             Дәрес барышы

I. Оештыру.

Исәнмесез, укучылар!

Хәерле көн телик кояшка, 

Хәерле көн телик дусларга,

Хәерле көн телик барчабызга.

   Укучылар, мин сезгә бүген тел ачкычы, аң-зиһен, акыллы, матур җаваплар бирүегезне, яхшы кәеф телим.

Белемнәрне актуальлштерү.

Слайд №1. З. Бигиев портреты.

· Укучылар, сезнең алдыгызда 19 нчы гасырның икенче яртысында иҗат иткән язучыларның берсе. Кем ул? Бу язучы турында нинди мәгълүматлар беләсез? (укучыларның җавабы)
· Ул- З. Бигиев. Безгә  ул киң белемле, алдынгы карашлы, дөнья әдәбиятын яхшы белгән, аерата төрек һәм француз әдәбиятлары белән кызыксынган зыялы рухани буларак билгеле.
· Язучының туган елы, туган җире турында нинди мәгълүматлар билгеле? (укучының җавабы) 
·  Сезгә З. Бигиевнең кайларда белем алуы мәгълүм?

(укучының җавабы)
     -Укучылар, язучының иҗаты турында сөйләшик әле. Аның әсәрләре күп булганмы, басылганмы? (укучы җавабы)
        Слайд№2 1.”Өлүф, яки гүзәл кыз Хәдичә”(1887)
                       2. “Гөнаһе кәбаир” (1890)

                       3. “Мавәраэннәһердә сәяхәт”

                       4.”Мөртәт”

                       5.”Катыйлә” (“Үтерүче хатын”)
Яңа дәреснең максатын укучыларга җиткерү.
-Укучылар, без бүген З. Бигиевнең “Меңнәр, яки гүзәл кыз Хәдичә “романындагы ялгышлар һәм язмышлар турында сөйләшербез.
Слайд №3

   Дәреснең эпиграфы итеп                                                                
 “Галим булмак җайлыдыр, 

  Адәм булмак читендер” дигән мәкальне алырбыз. Дәрес ахырына әлеге       фикернең мәгънәсенә төшенергә тиеш буласыз.
Слайд №4-романның титул бите

   Романны өйдә укып килергә кушылган иде. Дәрестә әсәрне    укыганнан соң  туган уй-фикерләребез, хис-тойгыларыбыз белән уртаклашырбыз, фикер алышырбыз, нәтиҗәләр чыгарырбыз.

-Әсәрнең жанрын билгеләп килергә кушылган иде. Ул нинди жанрда язылган?
-Бу әсәр – детектив роман. 

-Детектив әсәргә билгеләмә бирик әле.

-Детектив әсәрләр, җинаять һәм шуңа бәйләнешле серле хәлләрне тикшереп, чәбәләнгән төеннең җеп очын табуга, җинаятьне ачуга, гаеплене эзләүгә корылган була.”Меңнәр, яки гүзәл кыз Хәдичә” романы  - татар әдәбиятында беренче детектив роман.
-Ә хәзер романның сюжетын искә төшерик. (бер укучы җавап бирә)
   Романның сюжеты нигезендә меңнәргә хуҗа булу өчен көрәшүчеләр күрсәтелә. Әсәр төп геройларның берсе булган Зөләйха исемле кызның серле үлеме белән башланып китә. Бу хәл күпләрне тетрәндерә һәм алдагы вакыйгалар үтерүчене эзләү барышында ачыла бара. Күп  кенә фактлар Зөләйха фаҗигасендә Казан сәүдәгәре Муса Салиховның гаепле булуын күрсәтә. Нәтиҗәдә егет 10 ел каторга хезмәтенә хөкем ителә. Әмма тикшерү барышында Мусаның үтерүче түгел икәнлеге ачыла. 
-Әсәрнең эчтәлеге буенча тагын ниләр өсти аласыз?

Зөләйханы үтерүче дип Габденнасыйрдан да шикләнәләр, чөнки аның бүлмәсеннән револьвер табалар.  Ләкин Зөләйха Мусаның аны кияүгә алмаганын авыр кичерә һәм  үзен үзе атып үтерә.
· Романның идеясен билгелик әле. (укучының җавабы)

Әсәрнең исеме үк аның төп темасын, идеясен билгели . Әсәр исеме “өлүф” сүзе белән башлана. Гарәп телендә бу сүз мең санының күплеген белдерә. Димәк, әсәрдә акча өчен, аңа хуҗа булу өчен көрәш турында сүз булачак. Беренче карашка романда сүз Хәдичә һәм Зөләйхаларның гүзәллекләре, мәхәббәт тарихлары турында бара кебек, ләкин әсәр белән тирәннәнрәк таныша төшкәч, акчаның җәмгыятьтә кешеләр арасындагы мөнәсәбәтләрне, аларның чын йөзен билгеләүдә тоткан урыны турында баруы ачыклана. 

Укытучы:
Димәк, З. Бигиев үз әсәрендә укучыны ике төп мәсьәләгә юнәлтәсе килә: бер якта – акча-байлык, икенче якта – гүзәллек.

Гүзәллек һәм байлыкның бәрелешенә китергән сәбәпләрне ачыклау өчен әсәрдәге образларга тукталыйк.
-Зөләйха һәм Хәдичә образларын чагыштырыйк әле. 

(укучыларның фикере)

 -Зөләйха нинди гаиләдән?

 -Хәдичә нинди гаиләдән?

-Аларның белемнәре ничек?

-Алар арасында аерма нәрсәдә дип уйлыйсыз?

· Әсәрдә Әхмәди бай кызы Хәдичә турында бик кыска сөйләнелә. Роман аның исеме белән аталса да, автор хикәяләү барышында аның портретын да, тулы характеристикасын да бирми. Әсәрдә реалистик күрсәтелгәнчә, Хәдичә үзенә үзе хуҗа түгел, ә Зөләйханың исә үз алдына куйган максаты бар: ул үзенә тугрылыклы, белемле иптәш сайларга омтыла. Үзенең мәхәббәте өчен көрәшә, ләкин кыенлыктан чыга алмыйча, үз-үзен һәлак итә.
-Зөләйханы фаҗигагә китергән сәбәпләрнең берсе нәрсә булыр? 

(укучы җавабы)

Укытучы. 
-Әйе, укучылар, мәгърифәтчеләр, гаилә тәрбиясенә зур әһәмият биреп, яхшы ата-ана тәрбиясендә үскән балалар күрсәткән юлдан барырга тиеш, дип карыйлар. 

Слайд №5

  “Ата-ана сүзен тыңламау, аларга кул селтәү, шәфкатьсезлек күрсәтү гөнаһ санала. Тормыштагы барлык хаталарны, мөгаен, аңлап та, кичереп тә буладыр, әмма ата-анага карата мондый мөнәсәбәтне – юк”.
                                                       Р. Фәхретдин
Укытучы:
-Бала, читкә тайпылып, бу тәртипне боза икән, димәк, ул әхлакны да боза. Зөләйха да үзенең гаебен шунда күрә.Укучылар, менә сез инде 9 нчы сыйныфта укыйсыз. Озакламый туган йорттан аерылырга туры килер. Әниләрегез сезне олы тормышка ничек әзерли? Әниләрегезнең сезнең турыда кайгыртуын ничек тоясыз? (Укучыларның фикерләре)
· Әниемнең тормыш тәҗрибәсе зур. Ул мине яхшыны яманнан аерырга өйрәтә.
-Әнием мине авырлыклар алдында туктап калмаска, көчле ихтыярлы булырга өйрәтә.

-Әнием безнең тәрбияле булуыбыз өчен җаны-тәне белән тырыша.

-Әнием безне тырыш булырга, кеше хакына кызыкмаска өйрәтә.

· Әнием безгә:” Сез тәртипле булсагыз, мин-бәхетле,”- ди

-Әнием безгә изге теләкләр  генә тели, мәктәпкә киткәндә Ходай сезгә тел ачкычлары бирсен дип догалар укып кала.

Укытучы:
· Укучылар,Р. Миңнуллинның “Әнкәмнең догалары” шигыренә язылган җырны барыбыз да яратып тыңлыйбыз.

(1 куплет җыр тыңлау) 

-Укучылар, образлар турында сөйләшүне дәвам итәбез.
-Кем соң ул Муса Салихов?

(укучыларның җаваплары)
· Муса − Казанның яшь байларыннан берсе. Казанның мосафирханәсендә эшләүче авызыннан автор аның портретын: "Нечкә адәм, озын буйлы, ак йөзле, кечек сары сакаллы", − дип әйттерә. Башта Муса Петербургта университетта укый, аны тәмамлый. Яше 25-26 ларда, өйләнмәгән. 
- М.Салихов − укымышлы, төсе-кыяфәте белән дә килешле, күңеле дә йомшак, беренче карашка вәгъдәсенә дә тугрылыклы, кешеләргә дә игътибарлы. Ләкин болар беренче карашка гына. Мусаның чын йөзе акча мәсьәләсендә ачыла.
- Минемчә, Муса Хәдичәне дә яратмый. Әгәр артыграк бирсәләр, ул башка кызга да өйләнергә әзер. Тыштан бөтен яктан килгән егетнең эче кара икәнлеге күренә. Зөләйханың саф мәхәббәтен акчага алмаштырып, ул кешелексез, түбән җанлы акча колы булуын күрсәтә.
· Романны укыганда, Мусаның тагын кайбер сыйфатлары ачыла. Ул    кеше белән чын-чынлап дуслаша алмый. Үзе дус дип йөргән Габденнасыйрның юлына аркылы төшүе шул турыда сөйли.
-Муса, минемчә, куркак җанлы кеше. Мәсәлән, тикшерүче Шубин Мусадан Зөләйханы белү-белмәве турында сораша. Аның бу соравына Муса:
− Юк! Юк! Белми идем! − дип җавап бирә.
-Муса Зөләйха үлемендә юридик (хокукый) яктан гаепле түгел. Шулай дип, аны төрмәдән дә чыгаралар. Ләкин, минемчә, Зөләйха үлемендә төп гаеп Мусада. Аның әхлакый гаебе зур. Тагын шунысы игътибарны җәлеп итә: Муса үзенең эшләгән эшләре өчен үкенми, аны вөҗданы газапламый. Автор әсәрне түбәндәгечә тәмамлавы белән Мусаның "акча колы" булуын тагын бер кат раслый кебек. "...Язылган вакыйгалардан соң бер ай үткәч, Хәдичә туташ тәмам сәламәтләнеп җиткәч, Казанда Әхмәди байның өендә никах мәҗлесе уздырылды; кичерелгән кайгы-хәсрәтләрдән соң туй шатлыгы күренде..."
Укытучы:
-Муса белән Зөләйханың Петербург һәм Казанда очрашу эпизодлары турында уйланыгыз. Һәр ике очракта геройларның рухи хәлен күз алдына китерегез һәм шул күренешне тасвирлап бирегез.(Укучының җавабы)
-Бервакыт Муса сәүдә эшләре белән Петербургка бара һәм гостиницада (кунакханәдә) Зөләйха исемле кызны очрата. Зөләйха аңа үзенең сөйкемлелеге, укымышлы булуы белән ошый. Беренче очрашуда ук Муса Зөләйханы аталарыннан үзенә бирүләрен сорый. Ләкин кызның әтисе беренче күргән кешегә кызын бирергә риза булмый. Мусаның Зөләйхага булган "мәхәббәте" шуның белән тәмамлана дип тә әйтә алабыз. Озак та үтми, Казанга кайтып сәүдә итә башлагач, Кырым кызына "үлеп гашыйк булган" Муса икенче бер матурны "ярата". Бу матур − йөз мең сум бирнәсе булган Әхмәди бай кызы Хәдичә. Зөләйха, иң элекке вәгъдәләшүләргә ышанып, үзенең беренче мәхәббәте янына Казанга килә. Алар очрашалар. Туган җирен, бердәнбер анасын ташлап килгән бу яшь кызны Муса авыр шартларда калдыра. "Максатым, − ди ул Зөләйхага, − Әхмәди Хәмитовның кызын йөз мең сум көмеш акчасы белән кәләшлеккә алу". Шулай итеп, Муса каршында акча вәгъдәдән күп көчлерәк булып чыга, аның вәгъдәсендә тормаучы, акчага иң саф хисләрне дә, иң гүзәл кешеләрне дә сатарга сәләтле кеше икәнлеге аңлашыла. Егетнең Зөләйхага әйткән сүзләре аның тотрыксыз табигатьле, байлыкка кызыгучы шәхес икәнлеген күрсәтеп торалар.
Укытучы:
 -Габденнасыйр турында ниләр әйтеп була? 
(укучының җавабы)
 Аның әйләнә-тирәдәгеләргә булган чын  мөнәсәбәтен ачыклагыз.

(укучының җавабы)

Укытучы:
-Димәк, аңарда дуслык та, иптәшлек тә юк. Тик ялган һәм икейөзлелек кенә бар.Үлемен дә ул Хәдичәнең йөз мең сум акчасы белән кәләшлеккә алуга ирешмәве белән аңлата.
Әсәрнең татар әдәбиятына алып килгән яңалыгы һәм әһәмияте нәрсәдә дип уйлыйсыз?

(укучыларның җаваплары)

-З. Бигиевнең җәмгыятьнең әхлагын тәнкыйть итә башлый, реаль образлар тудыруы, тематика һәм ңанр ягыннан керткән яңалыклар – барысы да татар әдәбияты тарихында яңа күренеш, прогрессив адым иде. 
-З. Бигиев әсәрләрендә гәүдәләндерелгән реаль тормыш күренешләре

яшь буынга үткәннең караңгы якларын, җәмгыятьнең тискәре якларын күрергә өйрәтә.

-Аның иҗатына югары бәя биреп Ф. Әмирхан менә болай дип әйтте:

Слайд №5

“ ... Бу романнар безгә яз якынлашканын күрсәтә торган кышкы якты кояшлы көннәр булып хезмәт иткәннәрдер”.
Укытучы.:

-Без катлаулы һәм кырыс заманда яшибез.Бөтен заманда да гаделлек макталган, ә әхлаксызлыкны гаепләгәннәр. Безнең көннәрдә дә әле явызлыкка каршы нык көрәш алып барырга туры килә.З. Бигиев  та мәңге актуаль булган проблеманы күтәрә. Ул – әхлак проблемасы. Укучылар, нәрсә соң ул әхлаклылык?
· Минемчә әхлаклылык – якыннарың, туган ил, әйләнә-тирәдәге кешеләр турында борчылу, аларны хөрмәт итү.

· Әхлак ул - үзеңнең кылган гамәлләрең өчен җавап бирә белү, ояла белү. Әхлак юк икән – яшәүнең мәгънәсе дә юк дип уйлыйм мин.
· Бәхетле булырга теләсәң, үзеңдә яхшы сыйфатлар гына булдырырга кирәк.

· Әйе, укучылар, мин сезнең белән килешәм. Бу тормышта әхлак иң әһәмиятлесе.
· Ә нәрсә соң ул әхлаксызлык? 

· Олыны-кечене хөрмәт итмәү.

· Исәнләшә белмәү дә әхлаксызлыкка керә дип уйлыйм мин.

· Тәмәке тарту, аракы эчү – шулай ук әхлаксызлык күренешләре.

Укытучы.

-Укучылар, романны укыгач, нинди хисләр кичердегез, әсәр безне нәрсәгә өйрәтә?

-Әсәрне укып чыккач, күңелдә борчулы хисләр калды. Безнең тормышта да кеше кайгысына (хәтта үлеменә дә) битараф кешеләр аз түгел бит. Бар нәрсәне, кешенең иң изге хисләрен дә акчага алмаштырырга әзер кешеләр дә очрый. Муса образы аша З. Бигиев безне шундый адымнардан сак булырга чакыра кебек.
-Әсәр безне кайта-кайта уйландыра, яхшылык белән явызлыкны аерырга, дуслык һәм хыянәтне аңларга, иман белән яшәргә өйрәтә.

-Минемчә, кеше башкаларны сөендереп, рәнҗетмичә, пакь гамәлләр кылып, гадел яшәргә бурычлы.
-Һәркем кылган эш-гамәлләренең начармы ул, яхшымы, үзенә кире әйләнеп кайтуын онытмаска тиеш. 

-Кеше үзендә акыллылык, намуслылык, сабырлык юмартлык кебек матур әхлакый сыйфатлар тәрбияләргә тиеш дип уйлыйм мин.

-Мәхәббәтне, яраткан кешеңне хөрмәт итәргә кирәк. Ярата белгән кеше генә бәхетле була дип искәртә безне бу әсәр.
-Без бит бу дөньяда яхшылык эшләү, үзеңнән соң  игү ат калдыру өчен яшибез. З. Бигиев та безне әнә шуңа чакыра.

Укучылар, фикерләрегез белән килешәм. Бик дөрес уйлыйсыз.

Слайд №6

Г. Исхакый портреты
Укытучы:
 -19 нчы гасыр ахырында З. Бигиев күтәреп чыккан проблемаларны  20 нче гасыр башында якташ язучыбыз Гаяз Исхакый дәвам итә. Аның һәр әсәре безне яхшылыкка өнди.
Сез аның иҗаты белән 10 нчы сыйныфта тулырак танышырсыз.

Слайд №8

Н. Гыйматдинова портреты
Укытучы:

-Ә 21 нче гасырда – безнең көннәрдә якташ  хатын-кыз язучыбыз Н. Гыйматдинова  да әхлак темасына бик күп әсәрләр иҗат итә.

Иҗаты турында менә нәрсә ди ул: “Иҗатымның төп нигезе – әхлак, аннан кеше язмышы. Җан мәңгелек бит. Мин шуның турында язам. Кешегә хас мәхәббәт, тугрылык, хыянәт, шәфкатьлелек, шәфкатьсезлек, гаделлек кебек сыйфатларны әсәрләремдә кулланам” (китапларын күрсәтү, укырга тәкъдим итү, сезгә өй эше шул булыр).
Слайд №9 

“Шигъри тәлгәшләр” китабы
Укучы:
-2009 елда районыбыз җитәкчелеге булышлыгы белән Алексеевск районында иҗат итеп ятучы шагыйрьләребезнең иҗаты тупланган “ Шигъри тәлгәшләр” китабы дөнья күрде. Әләге китапта да әхлак темасына язылган шигырьләр шактый.

Слайд №10 

Н. Дилә портреты
Укучы:
-Авылдашыбыз китапханәче Н. Дилә апаның шигырен сезнең игътибарга тәкъдим итәм.
(шигырьне уку)
Укытучы:
-Укучылар, сез 21 нче гасырның катлаулы бурычларын хәл итәсе кешеләр.
Тормышта һәркем хаталанырга мөмкин, әмма вакытында шушы хатаны төзәтә белергә кирәк. Сәламәт тән, сәламәт рух белән яшик.

-Укучылар , эпиграфның мәгънәсенә төшенгәнсездер дип уйлыйм. 
Чынлап та, галим булмак җиңел, адәм булмак читен.

Укучылар, дәрестә бик матур, тулы җаваплар бирдегез. Булдырдыгыз, рәхмәт сезгә.

(Укучыларның белемнәрен бәяләү)
